
1 

 

 

 
REPUBLIKA E SHQIPËRISË 

 KOMISIONI I PROKURIMIT PUBLIK 

 

Nr. 1658/12 prot.                   Datë 26.09.2023 

       

V E N D I M 

Nr.964/2023 

 

Komisioni i Prokurimit Publik, i përbërë nga: 

 

Jonaid Myzyri   Kryetar 

Fiorent Zguro              Nënkryetar 

Kreshnik Ternova Anëtar 

Anila Malaj                 Anëtar 

 

 

Në mbledhjen e datës 26.09.2023 shqyrtoi ankesën me: 

 

 

Objekt: Shfuqizimi i vendimit tё Komisionit të Vlerësimit të 

Ofertave për kualifikimin e ofertës së paraqitur nga 

operatori ekonomik “Erisoni Company” SHPK në 

procedurën e prokurimit “E hapur”, me Nr. REF-62150-

03-10-2023, me objekt: “Shërbim fotokopje me të 

tretët”, me fond limit 14,919,482.00 lekë (pa TVSh), 

zhvilluar me datë 01.06.2023 nga autoriteti kontraktor, 

SH.A Ujësjellës Kanalizime, Tiranë. 

   

Ankimues: “Rikon-Al” SHPK me NIPT L22119010H dhe adrese 

Njësia Administrative Kashar, Rruga “Ismail Qemali”, 

Nd.40, H.28, 1050, Yzberisht 

 

Autoriteti Kontraktor:  Ujësjellës Kanalizime Tiranë SH.A, me adresë Rruga e                  

Kavajës, Ndërtesa nr.133, Njësia Administrative 6,    

Kodi Postar 1027, Tiranë 

 

Subjekte të Interesuara: “Erisoni Company” SHPK  

                                                             Lagjja 6, Rruga Shoqëria Bashkimi, Pallati Clas, Kati i  

                                                             Parë, Durrës 

Baza Ligjore: Ligji nr. 162/2020 “Për Prokurimin Publik”, Vendimi i 

Këshillit të Ministrave nr. 285, datë 19.05.2021 “Për 

miratimin e rregullave të prokurimit publik”, e 

ndryshuar, Vendimi i Komisionit të Prokurimit Publik 

Nr. 766, datë 13.10.2021 “Për miratimin e rregullave 

për organizimin dhe funksionimin e Komisionit të 

Prokurimit Publik”, Neni 4 i Vendimit të Komisionit të 

Prokurimit Publik nr. 500/2020 datë 

5.11.2020 “Rregullore për Marrjen e Masave 

Organizative për Ushtrimin e Veprimtarisë së 

Institucionit të Komisionit të Prokurimit Publik gjatë 

gjendjes së pandemisë së shkaktuar nga COVID -19”. 

 

Komisioni i Prokurimit Publik, pasi dëgjoi relatorin e çështjes, shqyrtoi parashtrimet me 

shkrim e pretendimet e ankimuesit, dhe pasi diskutoi çështjen në tërësi, 

 

V ë r e n: 

 

I 

 

Vlerësimi paraprak 

 

I.1. Vlera limit e përllogaritur për procedurën e prokurimit objekt-ankimi është mbi kufirin e 

ulët monetar, ndaj shqyrtimi dhe vendimmarrja do të bëhet nga të gjithë anëtarët, në përputhje 

me pikën 1, të nenit 30 të ligjit nr. 162/2020 “Për prokurimin publik” dhe Rregullat e 

Prokurimit Publik. 

 

I.2. Operatori ekonomik ka prima facie interes në këtë procedurë prokurimi dhe për këtë 

arsye legjitimohet për të paraqitur ankesë në lidhje me të. 

 

I.3. Operatori ekonomik ankimues ka paraqitur ankesë pranë autoritetit kontraktor dhe  

njëherazi pranë Komisionit të Prokurimit Publik, në përputhje me kërkesat e përcaktuara në 

ligjin nr. 162/2020 “Për prokurimin publik”. 

 

I.4. Ankimuesi ka respektuar afatet ligjore të paraqitjes së ankesës pranë autoritetit kontraktor 

dhe Komisionit të Prokurimit Publik. 

 

II 

 

Rrethanat e çështjes 

 

II.1. Në datën 13.03.2023, në Sistemin e Prokurimeve Elektronike është publikuar procedura 

e prokurimit “E hapur”, me Nr. REF-62150-03- 10-2023, me objekt: “Shërbim fotokopje me 

të tretët”, me fond limit 14,919,482.00 lekë (pa TVSh), zhvilluar me datë 01.06.2023 nga 

autoriteti kontraktor, SH.A Ujësjellës Kanalizime Tiranë. 

 

II.2. Në datën 01.06.2023 autoriteti kontraktor zhvilloi procedurën e prokurimit objekt- 

ankimi. 

 

II.3. Në datën 16.06.2023, autoriteti kontraktor ka njoftuar operatorët ekonomikë pjesëmarrës 

me anë të sistemit të prokurimeve elektronike (S.P.E.), mbi rezultatet e vlerësimit të 

Komisionit të Vlerësimit të Ofertave, të cilët kanë paraqitur ofertat ekonomike (pa TVSH), 

përkatësisht: 

 

1. “Erisoni Company” SHPK                         8,246,451.00   lekë     kualifikuar 

2. “Rikon Al” SHPK     10,792,755.00 lekë  kualifikuar 

3. “PC Store” SHPK       13,306,784.00 lekë  skualifikuar 

 

 

II.4. Në datën 29.06.2023, autoriteti kontraktor ka njoftuar operatorët ekonomikë pjesëmarrës 

me anë të sistemit të prokurimeve elektronike (S.P.E.), mbi rezultatet e rivlerësimit të 

Komisionit të Vlerësimit të Ofertave, të cilët kanë paraqitur ofertat ekonomike (pa TVSH), 

përkatësisht: 

 

1. “Erisoni Company” SHPK                         8,246,451.00   lekë     kualifikuar 

2. “Rikon Al” SHPK     10,792,755.00 lekë  kualifikuar 

3. “PC Store” SHPK       13,306,784.00 lekë  skualifikuar 

 

II.5. Në datën 06.07.2023, autoriteti kontraktor ka kryer rivlerësimin duke njoftuar operatorët 

ekonomikë pjesëmarrës me anë të sistemit të prokurimeve elektronike (S.P.E.), mbi rezultatet 

e rivlerësimit të Komisionit të Vlerësimit të Ofertave, të cilët kanë paraqitur ofertat 

ekonomike (pa TVSH), përkatësisht: 

 

4. “Erisoni Company” SHPK                          8,246,451.00   lekë     kualifikuar 

5. “Rikon Al” SHPK     10,792,755.00 lekë   kualifikuar 

6. “PC Store” SHPK       13,306,784.00 lekë  skualifikuar 

 

II.6. Në datën 07.07.2023, autoriteti kontraktor ka publikuar Njoftimin e Fituesit Paraprak për 

procedurën e prokurimit.  

 

II.7. Në datën 11.07.2023 pranë Komisionit të Prokurimit Publik është administruar ankesa 

me nr. ankimi elektronik A/2023/3262, protokolluar me nr.1658 prot., datë 12.07.2023 e 

operatorit ekonomik “Rikon Al” SHPK, ku u konstatua, se objekti i saj lidhet me 

kundërshtimin e vendimit të Komisionit të Vlerësimit të Ofertave, mbi kualifikimin e ofertës 

së paraqitur nga operatori ekonomik “Erisoni Company” SHPK. 

II.8. Bazuar në nenin 112 pika 3 të ligjit 162/2020 “Për prokurimin Publik” Komisioni i 

Prokurimit Publik ka publikuar në bazën e të dhënave të tij, të dhëna për: a) ankimuesin, 

adresën dhe NUIS-in; b) të dhëna të plota për procedurën e prokurimit (objekt, numër 

reference, fond limit, datën e zhvillimit të procedurës) si dhe formularin për publikim 

Nr.1658/2 prot., datë 12.07.2023 lidhur me kriteret e kualifikimit për të cilat operatori 

ekonomik ankimues “Rikon Al” SHPK pretendon, se nuk përmbushen nga operatori 

ekonomik “Erisoni Company” SHPK.   

 

II.9. Nga shqyrtimi i akteve të ndodhura në fashikullin e shqyrtimit administrativ rezulton, se 

operatori ekonomik i interesuar në këtë procedurë prokurimi “Erisoni Company” SHPK, ka 

dorëzuar formularin e argumenteve në përputhje me nenin 113 të LPP-së, protokolluar pranë 

KPP-së me nr. 1658/3., datë 17.07.2023. 

 

 

II.10. Nëpërmjet shkresës me nr. 3769/24 prot., datë 18.07.2023, protokolluar me tonën me 

nr. 1658/4 prot., datë 20.07.2023 me lëndë “Informacion mbi trajtimin e ankesës të shoqërisë 

“RIKON-AL”, është depozituar nga autoriteti kontraktor informacioni mbi procedurën e 

mësipërme të prokurimit, ku konstatohet, se autoriteti kontraktor ka refuzuar ankesën e 

operatorit ekonomik ankimues duke argumentuar se: “[...] Së pari në formularin e ankesës së 

paraqitur nga operatori ekonomik pjesëmarrës në procedurën e prokurimit “Rikon-Al” sh.p.k 

citohet: “...Referuar njoftimeve në SPE, në datën 24.05.2023 është publikuar klasifikimi i 

ofertave dhe në datën 26.04.2023, OE Erisony company ShPK është shpallur fitues...” 

Ju bëjmë me dije se bazuar në pretendimet e operatorit ankimues nuk i qëndrojnë pasi gjatë 

datës 24.05.2023 procedura e prokurimit në fjalë ka qenë e pezulluar në SPE si pasojë e 

ankesave të mëparshme. 

Në zbatim të vendimit të KPP-së datë 23.05.2023 me nr. prot. 585/8 dhe me vendimin nr. 

406/2023, regjistruar pranë shoqërisë “Ujësjellës kanalizime Tiranë” sh.a me nr. K-1419, 

datë 25.05.2023, procedura e prokurimit me objekt: “Shërbim fotokopje me të tretë”, u hoq 

nga pezullimi në datën 25.05.2023. 

Gjithashtu bazuar në shtojcën e hedhur në po të njëjtën datë, operatorët ekonomikë janë vënë 

në dijeni, që hapja e ofertave do të jetë në datën 01.06.2023, ora 10:00 dhe si rrjedhojë nuk 

është e mundur që klasifikimi i ofertave të bëhet në datën e cilësuar nga operatori ekonomik 

ankimues. 

Duke qenë se hapja e ofertave ka vijuar si më lart cituar, AK ka vijuar me shpalljen e 

“Njoftim fituesi paraprak” në datën 06.07.2023 dhe për rrjedhojë nuk qëndron as pretendimi 

se: “ .....në datën 26.04.2023, OE “Erisony Company” është shpallur fitues...” 

Për sa cituam më lart pretendimi juaj nuk qëndron dhe për rrjedhojë nuk pranohet. 

 

Së dyti, në formularin e ankesës operatori ekonomik ankimues pretendon dhe dyshon se 

shoqëria e kualifikuar “Erisoni Company” ShPK nuk ka plotësuar në mënyrë të rregullt 

formularin Përmbledhës të vetëdeklarimit në lidhje me deklarimin e pagesës së detyrimeve 

dhe taksave vendore si dhe nuk ka dorëzuar dokumentacionin, vërtetime që janë likuiduar 

taksat dhe tarifat vendore për secilën adresë të ushtrimit të aktivitetit pranë AK [...]. 

[...]Operatori ekonomik i kualifikuar ka dorëzuar në SPE, si dhe fizikisht pranë AK të gjithë 

dokumentacionin e kërkuar në Dokumentet Standarde të Tenderit, në përputhje me të gjitha 

dispozitat e ligjit 162/2020 “Për prokurimin publik” si dhe VKM-së nr. 285/2021 “Për 

miratimin e rregullave të prokurimit publik” e ndryshuar. 

Për sa cituam më lart pretendimi juaj nuk qëndron dhe për rrjedhojë nuk pranohet. 

 

Së treti, operatori ekonomik “Rikon-Al” ShPK dyshon se operatori ekonomik “Erisoni 

Company” ShPK nuk ka përmbushur nenin 26, të VKM-së nr. 285, datë 19.05.2021 për 

“Miratimin e rregullave të prokurimit publik” në lidhje me kërkesën e AK për dorëzimin fizik 

në AK të dokumentacionit sipas Formularit Përmbledhës të Vetëdeklarimit dhe të 

dokumenteve të tjerë shoqërues të ofertës. Operatori ekonomik “ Rikon Al” ShPK nga 

pretendime mbi ofertën anomalisht të ulët të operatorit ekonomik i kualifikuar i pari “Erisoni 

Company” ShPK për mosplotësimin e kritereve që justifikojnë këtë ofertë. 

[...]Në datë 20.06.2023 AK i është drejtuar operatorit ekonomik “Erisoni Company” ShPK 

me shkresën nr. prot. 3769/16 me lëndë: “Kërkesë për sqarim oferte anomalisht të ulët”, 

duke i kërkuar vënien në dispozicion të informacionit dhe argumentimin e ofertës anomalisht 

të ulët të shoqëruar me dokumentacionin provues brenda 3 (tre) ditëve pranë Autoritetit 

Kontraktor. 

Në datë 22.06.2023 operatori ekonomik “Erisoni Company” ShPK i është përgjigjur 

kërkesës për sqarim oferte anomalisht të ulët, me shkresën nr. 9107 prot., duke i vendosur AK 

në dispozicion të gjithë dokumentacionin provues që nuk është në kushtet ku përbën rrezik 

për AK për dështimin e realizimit të kontratës. 

Për sa cituam më lart pretendimi juaj nuk qëndron dhe për rrjedhojë nuk pranohet. 

 

 

II.11. Me shkresën me nr. 1658/5 prot., datë 25.07.2023 me lëndë “Kërkesë për informacion”, 

drejtuar autoritetit kontraktor, Komisioni i Prokurimit Publik i ka kërkuar autoritetit 

kontraktor: “[...] Të dorëzoni pranë KPP-së informacion se kur është dërguar dhe si është 

administruar dokumentacioni i dorëzuar pranë autoritetit tuaj, nga operatori ekonomik 

“Erisoni Company” SHPK, pas publikimit të njoftimit të fituesit, për këtë procedurë 

prokurimi. 

Gjithashtu bazuar në nenin 93 të ligjit nr. 162/2020 “Për prokurimin publik”, si dhe pikën 4 

të nenit 82 të Vendimi të Këshillit të Ministrave nr. 285, datë 19.05.2021 “Për miratimin e 

rregullave të prokurimit publik”, i ndryshuar, kërkojmë nga ana juaj të dorëzoni pranë KPP-

së kërkesën për sqarime mbi ofertën anomalisht të ulët drejtuar operatorit ekonomik “Erisoni 

Company” SHPK. 

 

II.12. Nëpërmjet shkresës me nr. K-1989/1 prot., datë 28.07.2023, protokolluar me tonën me 

nr. 1658/6 prot., datë 01.08.2023 me lëndë “Kthim përgjigje dhe vënie në dispozicion të 

dokumentacionit të kërkuar”, është depozituar nga autoriteti kontraktor informacion mbi 

mënyrën e administrimit të dokumentacionit të dorëzuar nga operatori ekonomik pas 

publikimit të njoftim fituesit, si dhe kërkesa për sqarime mbi ofertën anomalisht të ulët. 

Referuar informacionit të dorëzuar rezulton, se autoriteti kontraktor ka dorëzuar në total një 

informacion prej 75 faqesh.  

II.13. Me shkresën me nr. 1658/7 prot., datë 03.08.2023 me lëndë “Kërkesë për informacion”, 

për një shqyrtim të drejtë dhe objektiv të çështjes, Komisioni i Prokurimit Publik ju drejtua 

autoritetit kontraktor, Ujësjellës Kanalizime Tiranë SH.SA, me kërkesën si vijon: “ Nga 

verifikimi i dokumentacionit të dorëzuar nga ana juaj rezulton se me shkresën me lëndë: 

“Dorëzim dokumentacioni”, datë 30.06.2023 operatori ekonomik ka listuar 76 dokumente të 

dorëzuara pranë autoritetit tuaj kontraktor, ndërkohë sipas dokumentacionit të dorëzuar nga 

ana juaj pranë Komisionit të Prokurimit Publik nuk rezulton të jetë dorëzuar gjithë 

dokumentacioni në përputhje me formularin përmbledhës të vetëdeklarimit në mbështetje të 

nenit 82 pika 5 të Ligjit nr. 162/2020 “Për Prokurimin Publik”, si dhe nenit 26 të Vendimi i 

Këshillit të Ministrave nr. 285, datë 19.05.2021 “Për miratimin e rregullave të prokurimit 

publik”, i ndryshuar. 

Sa më sipër, me qëllim vijimin e gjykimit të ankesës së operatorit ekonomik ankimues, lutem 

konfirmoni nëse dokumentacioni i dorëzuar nga ana juaj është i plotë dhe përfundimtar. ” 

 

 

II.14. Në përgjigje të shkresës më sipër të KPP-së autoriteti kontraktor me shkresën nr. K-

1989/5, datë 09.08.2023 protokolluar me tonën me nr. 1658/8 prot., datë 11.08.2023 na vë në 

dijeni se: “[...] Ju bëjmë me dije se referuar shkresës me nr. 1658/5 prot., datë 25.07.2023 

regjistruar pranë shoqërisë Ujësjellës Kanalizime Tiranë sh.a me nr. K-1989 prot., datë 

27.07.2023, nëpërmjet së cilës kërkoni informacionin se kur është dërguar dhe si është 

administruar dokumentacioni i dorëzuar pranë autoritetit tonë, nga operatori ekonomik 

“Erisoni Company” ShPK pas publikimit të njoftimit të fituesit, për procedurën objekt-

prokurimi “shërbim fotokopje me të tretë”, autoriteti kontraktor ju vendosi në dispozicion 

dokumentacionin e kërkuar.  

Bazuar në shkresën me nr. 1658/1 prot., datë 03.08.2023 regjistruar pranë Ujësjellës 

Kanalizime Tiranë” me nr. K-1989/2 prot., datë 07.08.2023 me qëllim vijimin e gjykimit të 

ankesës së operatorit ekonomik ankimues kërkoni t’ju vihet në dispozicion i gjithë 

dokumentacioni i dorëzuar pranë UKT sha me shkresë përcjellëse 9468 prot., datë 

30.06.2023. Bashkëlidhur i gjithë dokumentacioni i sipërpërmendur”.  

Bashkëlidhur shkresës autoriteti kontraktor ka depozituar dokumentacionin e dorëzuar nga 

operatori ekonomik pranë autoritetit kontraktor me shkresë përcjellëse 9468 prot., datë 

30.06.2023. Referuar dokumentacionit të dorëzuar rezulton, se autoriteti kontraktor ka 

dorëzuar aktet me një  total prej 303 faqesh. 

 

II.15. Me shkresën me nr. 3769/25 prot., datë 29.08.2023 protokolluar me tonën me nr. 

1658/9 prot., datë 01.09.2023 autoriteti kontraktor ka kërkuar: “[...]Bazuar në shkresën tuaj 

me lëndë “Kërkesë për informacion” nr. 1658/7 prot., datë 03.08.2023 regjistruar pranë 

shoqërisë “Ujësjellës Kanalizime Tiranë” sh.a me nr. K-1989/2 prot., datë 07.08.2023, 

nëpërmjet së cilës me qëllim vijimin e gjykimit të ankesës së operatorit ekonomik ankimues, 

keni kërkuar të konfirmohet nëse dokumentacioni i dorëzuar është i plotë dhe përfundimtar.  

Për sa më lart, autoriteti kontraktor, nëpërmjet shkresës me nr. K-1989/3 prot., datë 

09.08.2023, ju është përgjigjur duke ju vënë në dispozicion të gjithë dokumentacionin e 

cilësuar në shkresat e mëparshme që të vijoni me gjykimin e ankesës. 

Autoriteti kontraktor “Ujësjellës Kanalizime Tiranë” SH.A ndodhur në situatën që kontrata e 

lidhur më parë për procedurën me objekt prokurimi “Shërbim, fotokopje me të tretë” ka 

përfunduar, bazuar në ligjin nr. 162/2020 “Për prokurimin publik”, kërkojmë nga ana juaj të 

na vini në dispozicion vendimin referuar ankesës së operatorit ekonomik ankimues, në 

mënyrë që autoriteti kontraktor të vijojë më tej me procedurën e prokurimit “Shërbim 

fotokopje me të tretë”.  

 

II.16. Me shkresën me nr. 1658/10 prot., datë 04.09.2023 me lëndë “Kërkesë për 

informacion”, Komisioni i Prokurimit Publik i është drejtuar autoritetit kontraktor, Ujësjellës 

Kanalizime Tiranë SH.A si vijon: “[...]Nga verifikimi i dokumentacionit të dorëzuar nga ana 

juaj rezulton të jenë dorëzuar 2 shkresa përcjellëse nga operatori ekonomik “Erisoni 

Company” SHPK, përkatësisht shkresa datë 30.06.2023 me lëndë “Depozitim 

dokumentacioni”, si dhe shkresa datë 30.06.2023 me lëndë “Dorëzim dokumentacioni”, në të 

cilën operatori ekonomik ka listuar 76 dokumente të dorëzuara pranë autoritetit tuaj, 

ndërkohë sipas dokumentacionit të dorëzuar nga ana juaj pranë Komisionit të Prokurimit 

Publik rezulton të jenë dorëzuar edhe dokumente të tjera të cilat nuk janë listuar në shkresën 

përcjellëse nga operatori ekonomik. 

[...]Gjithashtu referuar kartelës shoqëruese “Dorëzim dokumentacioni” të praktikës nr. 9468 

prot., datë 30.06.2023 nuk rezulton të ketë të përcaktuar numrin e faqeve të dokumentacionit 

të dorëzuar nga operatori ekonomik “Erisoni Company” SHPK. 

 

Sa më sipër, kërkojmë nga ana juaj të na vini në dispozicion informacion të detajuar sa është 

numri i fletëve dhe faqeve të dokumentacionit të dorëzuar nga operatori ekonomik “Erisoni 

Company” SHPK pranë autoritetit kontraktor dhe administruar në protokoll, gjithashtu nëse 

është mbajtur procesverbal i dorëzimit të dokumentacionit ndërmjet operatorit ekonomik dhe 

punonjësit të protokollit.” 

 

II.17. Me shkresën me nr. 13155 prot., datë 15.09.2023, protokolluar me tonën me nr. 

1658/11 prot., datë 18.09.2023 autoriteti kontraktor ka vënë në dispozicion listën e 

dokumentacionit të dorëzuar nga operatori ekonomik “Erisoni Company” SHPK me nr. 

fletësh, si dhe nr. total të fletëve të dorëzuara. 

Në shkresën e sipërcituar autoriteti kontraktor citon se: “Numri total i fletëve për dokumentet 

e dorëzuara është 289. Referuar pjesës ku kërkoni informacionin nëse është mbajtur 

procesverbal i dorëzimit të dokumentacionit ndërmjet operatorit ekonomik dhe punonjësit të 

protokollit, ju bëjmë me dije se, pranë protokollit të shoqërisë “Ujësjellës Kanalizime 

Tiranë” sh.a është dorëzuar nga operatori ekonomik shkresa përcjellëse me nr. 9468 prot., 

datë 30.06.2023. (bashkëlidhur)”. 

 

 

III 

 

Komisioni i Prokurimit Publik 

pas shqyrtimit të ankesës, dokumentacionit bashkëngjitur saj, si dhe informacionit të 

autoritetit kontraktor dhe verifikimeve të kryera,   

 

Arsyeton 

 

 

III.1 Para shqyrtimit në themel të pretendimeve të operatorit ekonomik ankimues, (thema 

decidendum) në zbatim të nenit 29, pika 2 të Vendimit të Komisionit të Prokurimit Publik Nr. 

766, datë 13.10.2021 “Për miratimin e rregullave për organizimin dhe funksionimin e 

Komisionit të Prokurimit Publik”, në të cilin parashikohet se “1. Komisioni shqyrton ankesën 

brenda objektit dhe shkaqeve të parashtruara në ankesë. 2. Përjashtimisht, kur ka lidhje 

midis objektit të ankesës dhe vendimeve apo veprimeve të tjera të autoritetit kontraktor gjatë 

procedurës së prokurimit, Komisioni vendos edhe për ligjshmërinë e tyre”, referuar 

materialeve të administruara në fashikullin e shqyrtimit administrativ, Komisioni i Prokurimit 

Publik gjykon të ndalet fillimisht në ligjshmërinë e veprimeve të autoritetit kontraktor, për sa 

kohë që shqyrtimi i mëtejshëm i ankesës së paraqitur nga operatori ekonomik “Rikon AL” 

SHPK ka lidhje me veprimet e tjera të autoritetit kontraktor gjatë zbatimit të hapave të 

mëtejshëm të procedurës së prokurimit objekt-ankimi. 

 

 

III.1.1. Marrë shkas nga pretendimet e operatorit ekonomik ankimues “Rikon-AL” SHPK, se 

operatori ekonomik “Erisoni Company” SHPK, nuk ka përmbushur nenin 26 të VKM nr. 

285, datë 19.05.2021 “Për rregullat e prokurimit publik”, i ndryshuar në lidhje me kërkesën e 

autoritetit kontraktor për dorëzimin pranë autoritetit kontraktor të dokumentacionit sipas 

formularit përmbledhës të vetëdeklarimit dhe dokumenteve të tjera shoqëruese të ofertës 

konkretisht: 

 

“[...]Duke qenë se klasifikimi u publikua në datën 06.07.2023 dhe njoftimi i fituesit u 

publikua në datën 07.07.2023, dyshojmë se OE Erisoni Company nuk ka përmbushur nenin 

26 të VKM 285 datë 19.05.2021 “Rregullat e prokurimit publik” në lidhje me kërkesën e AK 

për dorëzimin fizikisht në AK të dokumentacionit sipas formularit përmbledhës të 

vetëdeklarimit dhe dokumenteve të tjera shoqëruese të ofertës”. 

 

III.1.2. Në shtojcën 8 “Formulari i kritereve të përzgjedhjes/kualifikimit” është parashikuar si 

vijon: 

 

Shtojca 8 

[Shtojcë për t’u plotësuar nga Autoriteti/Enti Kontraktor] 

FORMULAR I KRITEREVE TË PËRZGJEDHJES/KUALIFIKIMIT 

1.   KRITERET E PËRGJITHSHME TË PËRZGJEDHJES/ KUALIFIKIMIT  

Ofertuesi deklaron se: 

a)      është i regjistruar në regjistrin tregtar sipas legjislacionit të vendit ku ushtron 

aktivitetin, ose sipas legjislacionit tё posaçёm nё rastin e një organizate jofitimprurëse, ka në 

fushën e veprimtarisë objektin e prokurimit, dhe ka statusin aktiv; 

b) nuk është në proces falimentimi (status aktiv); 

c) nuk është dënuar për ndonjë vepër penale, në përputhje me nenin 76/1 të LPP-së; 

ç) personi (personat) që veprojnë si anëtar i organit administrativ, drejtori ose mbikëqyrësi, 

aksioneri ose ortaku, ose që ka fuqi përfaqësuese, vendimmarrëse ose kontrolluese brenda 

Operatorit Ekonomik, nuk është i dënuar ose nuk ka qenë i dënuar nga një vendimi i gjykatës 

i formës së prerë për çdo vepër penale, të përcaktuar në nenin 76/1 të LPP-së; 

d) nuk është dënuar me vendim gjyqësor të formës së prerë në lidhje me veprimtarinë 

profesionale; 

dh) nuk ka pagesa të pashlyera të taksave dhe kontributeve të sigurimeve shoqërore, ose 

ndodhet në një prej kushteve të parashikuara në nenin 76/2 të LPP-së; 

e) ka paguar energjinë elektrike dhe plotëson kërkesat që burojnë  nga legjislacioni në fuqi. 

Ky informacion kërkohet për Operatorët Ekonomikë, të cilët operojnë në territorin e 

Republikës së Shqipërisë. 

f) nuk është në kushtet e konfliktit të interesit, sipas legjislacionit në fuqi; 

g) ushtron veprimtarinë në përputhje me legjislacionin përkatës mjedisor, social dhe të 

punës; 

gj) ka paraqitur një Ofertë të pavarur, sipas kërkesave të legjislacionit në fuqi; 

h) kryen aktivitetin në përputhje me kërkesat e legjislacionit në fuqi. 

i) nuk ka në cilësinë e anëtarit të organit të administrimit, drejtues ose mbikëqyrës i atij, 

aksionar ose ortak, ose me kompetenca përfaqësuese, vendimmarrjeje ose kontrolluese 

brenda tij persona të cilët janë/kanë qenë në këtë cilësi në një operator ekonomik të 

përjashtuar nga e drejta për të përfituar fonde publike, me vendim të Agjencisë së Prokurimit 

Publik, gjatë kohës që ky vendim është në fuqi. 

Nëse gjuha e përdorur në procedurë është gjuha shqipe, atëherë dokumentet e gjuhës së huaj 

duhet të shoqërohen nga një përkthim i noterizuar në shqip. 

Këto kritere duhet të përmbushen me paraqitjen e Formularit Përmbledhës të Vetëdeklarimit 

të operatorit ekonomik në ditën e hapjes së Ofertës, sipas Shtojcës 9. 

Në rast bashkimi të operatorëve ekonomikë, secili anëtar i grupit duhet të paraqesë 

Vetëdeklarimin e lartpërmendur.  

Në rast se operatori ekonomik ofertues do të mbështetet në kapacitetet e subjekteve të tjera, 

Vetdeklarimi i lartpërmendur duhet të paraqitet edhe nga subjekti mbështetës.   

Kriteret e Përgjithshme të Pranimit nuk duhet të ndryshohen nga Autoritetet/Entet 

Kontraktore. 

Në çdo rast, Autoriteti/EntiKontraktor ka të drejtë të kryejë verifikimet e nevojshme për 

vërtetësinë e informacionit të deklaruar nga Operatori Ekonomik, për sa më sipër. 

➢ Nëse oferta paraqitet nga një bashkim Operatorësh Ekonomikë, do të paraqitet : 

Marrëveshje bashkëpunimi ndërmjet Operatorëve Ekonomikë, ku caktohet përfaqësuesi, 

përqindja e pjesëmarrjes në bashkim, dhe elementët që merr përsipër të realizojë secili prej 

anëtarëve të bashkimit.   

 

➢ Nëse, një operator ekonomik dëshiron të mbështetet në kapacitetet e subjekteve të 

tjera, ai i vërteton autoritetit ose entit kontraktor se do të ketë në dispozicion burimet e 

nevojshme, duke dorëzuar një angazhim me shkrim të këtyre subjekteve për këtë qëllim. 

 

Shënim:Në zbatim  të VKM-së nr.285, datë 19.05.2021”Për miratimin e Rregullave të 

Prokurimit Publik” i ndryshuar  me VKM-në nr.710, datë 24.11.2021 neni 26/6  me 

kërkesë të Autoritetit  Kontraktor, përpara publikimit të njoftimit të fituesit dhe nisjes së 

afateve ankimit, operatori  ekonomik i kualifikuar i pari  duhet të dorëzojë fizikisht pranë 

UKT sh.a dokumentacion provues të parashikuara në shkronjat “a”, “b”, “d”, “dh”, “e”, 

“h”, “i”, “j” të nenit 26/2 të VKM-së të sipërcituar , si dhe dokumentet e tjera shoqëruese 

të ofertës, të dorëzuara në rrugë elektronike1. Këto dokumente duhet të paraqiten në 

origjinal ose në kopje të njësuara me origjinalin.  

Autoriteti/enti kontraktor pranon njё dokument tё lёshuar nga i njёjti institucion ose palё e 

tretё dhe qё ka tё njёjtin informacion me atё tё paraqitur nё procedurёn e zhvilluar nё 

mёnyrё elektronike.  

Në rast se operatorët ekonomikë të kualifikuar i pari janë bashkim operatorësh ekonomikë 

secili prej operatorëve ekonomikë duhet të dorëzojnë dokumentacionin e mësipërm, 

marrëveshjen e bashkëpunimit sipas së cilës janë krijuar  bashkimi i operatorëve 

ekonomikë  si dhe deklaratën  për caktimin e përfaqësuesit të bashkimit të operatorëve 

ekonomikë 

2.  KRITERET E VEÇANTA TË KUALIFIKIMIT 

1.    Ofertuesi duhet të paraqesë: 

a. Formularin Përmbledhës të Vetëdeklarimit, sipas shtojcës 9 

b. Sigurimin e Ofertës, sipas Shtojcës 3; 298,389.64 (dyqind e nenetdhjete e tete mije e 

treqind e tetedhjete e nente mije pike gjashtedhjete e kater 

2.      Ofertuesi duhet të paraqesë: 

 

2.1    Kapacitetin profesional të operatorëve ekonomikë:     

______________________________________________________________________ 

2.2    Kapaciteti ekonomik dhe financiar:         

2.2.1 Për të provuar kapacitetet financiare dhe ekonomike operatorët ekonomikë duhet të 

paraqesin vërtetim për xhiron vjetore për vitet financiare  2019, 2020, 2021  ku vlera 

e xhiros për të paktën një nga vitet e periudhës së kërkuar duhet të jetë jo më e vogël 

se 40% të fondit limit. 

Kërkesa për plotësimin e kapaciteteve financiare konsiderohet e përmbushur nëse operatorët 

ekonomikë arrijnë vlerën e xhiros minimale, në të paktën një vit të periudhës së kërkuar nga 

autoriteti/enti kontraktor. 

2.2.2  Operatori ekonomik ofertues duhet të paraqesë pasqyrat financiare vjetore (bilancet) 

gjatë 3(tre) viteve të fundit (2019, 2020, 2021) të certifikuar nga organet tatimore. Në rast se 

operatori ekonomik është në kushtet e përcaktimeve të nenit 41, të ligjit nr.10091, datë 

05.03.2009, atëherë bilancet duhet të shoqërohen edhe me akt-ekspertizën e ekspertit 

kontabël të autorizuar. Kjo kërkesë konsiderohet e përmbushur nëse në dy bilance të 

njëpasnjëshme, nuk ka raport negativ ndërmjet aktivit dhe pasivit. 

 

2.2.3. Operatori ekonomik duhet të paraqesë vërtetim për shlyerjen e taksave vendore të 

parashikuara nga Pushteti Vendor për vitin 2022, ku të përfshihet kësti për periudhën 

përkatëse të maturuar sipas  ligjit nr.9632 datë 30.10.2006”Për sistemin e taksave vendore”i 

ndryshuar; (lidhur me afatet e kryerjes se pagesave te caktuara nga njesite e veteqeverisjes 

vendore për vitin 2022), në të cilën është regjistruar sipas QKB  dhe vendimeve të Këshilleve 

Bashkiake të njësive vendore ku operatorët ushtrojnë aktivitetin.  

 

 (Në çdo rast AK ka të drejtë të kryejë verifikimet e nevojshme mbi vërtetësinë e informacionit 

të deklaruar nga operatori ekonomik ose ti kërkojë operatorit ekonomik sqarime dhe 

dokumente mbështetëse për këto sqarime.   

 

2.2.4.Në rastet e bashkimit të operatorëve ekonomikë, çdo anëtar i grupit duhet të dorëzojë 

vërtetimin lëshuar nga Autoriteti përkatës në të cilën është regjistruar sipas QKB. 

Për përmbushjen e këtij kriteri, operatorët ekonomikë duhet të vetëdeklarojnë  se ka paguar  

detyrimet e taksave vendore  për vitin 2022 sipas  ligjit nr.9632, datë 30.10.2006 në 

formularin përmbledhës të vetëdeklarimit të DST-së objekt prokurimi. 

Në cdo rast AK ka të drejtë të kryejë verifikimet e nevojshme mbi vërtetësinë e informacionit 

të deklaruar nga operatori ekonomik ose ti kërkojë operatorit ekonomik sqarime dhe 

dokumente mbështetëse për këto sqarime. 

Shënim: Ndërsa operatori ekonomik i kualifikuar  duhet te dorezojë pranë AK, përpara 

publikimit të njoftimit të fituesit dhe nisjes së afateve ankimit , të gjithë dokumentacionin 

provues për vetëdeklarimet në formularin përmbledhës të vetëdeklarimit.  

2.3Aftësitë teknike dhe profesionale:   

2.3.1. Operatori ekonomik duhet të paraqesë dëshmi për furnizimet e mëparshme të 

ngjashme, të kryera gjatë tre viteve të fundit nga data e shpalljes së njoftimit të kontratës, në 

një vlerë jo më të vogël  se 40 % të vlerës së fondit limit të kësaj kontrate përkatësisht jo më e 

vogël 5.967.790.8  (pese milion e nenteqind e gjashtedhjete e shtate mije e shtateqind e 

nentedhjete pike tete ) lekë pa TVSh. 

Për të vërtetuar përvojën e mëparshme të ngjashme, operatorët ekonomikë duhet të 

paraqesin dëshmitë e mëposhtme:  

a) për përvojën e mëparshme të realizuar me sektorin publik, operatori ekonomik duhet të 

paraqesë vërtetime të lëshuara nga një ent publik për përmbushjen me sukses të 

kontratës, ku të shënohen vlera, afati i përfundimit të kontratës dhe fatura tatimore të 

shitjes, të plotësuara sipas kërkesave të legjislacionit në fuqi, ku shënohen datat, shumat 

dhe sasitë e mallrave të furnizuara, 

ose, 

 

b) për përvojën e mëparshme të realizuar me sektorin privat, operatori ekonomik duhet të 

paraqesë fatura tatimore të shitjes, të plotësuara sipas kërkesave të legjislacionit në fuqi, 

dhe të deklaruara në organet tatimore, ku shënohen datat, shumat dhe sasitë e mallrave 

të furnizuara. 

 

2.3    Kapaciteti teknik: 

3.4.Operatori ekonomik duhet te paraqese:  

Autorizim nga prodhuesi ose distributori i autorizuar nga prodhuesi, për pajisjet  që do të 

shërbejnë për kryerjen e procesit të shërbimit të printimit. 

Ne rast se do të paraqitet autorizim nga distributori i autorizuar nga prodhuesi duhet të 

vertetohet lidhja midis distributorit të autorizuar dhe prodhuesit. Autorizimi duhet të 

përmbajë  të dhëna të plota të prodhuesit si: telefon, fax, e-mail, website, kjo e nevojshme për 

Autoritetin Kontraktor në rast verifikimi nga ana e tij. 

3.5. Operatori ekonomik ofertues duhet te paraqese katalogun/et ose broshura të 

prodhuesit/ve te pajisjeve që do të shërbejnë për kryerjen e procesit të shërbimit. Në rast se 

katalogët apo broshurat janë në gjuhë të huaj atëherë duhet të paraqiten të përkthyera në 

gjuhën shqipe, dhe të noterizuara sipas legjislacionit në fuqi. Katalogu ose broshura duhet të 

ketë të detajuar specifikimet teknike të produkteve që do të shërbejnë për kryerjen e procesit 

të shërbimit. 

3.6.Për të garantuar cilësinë e punës gjatë instalimit/konfigurimit të zërave që e kanë të 

domosdoshëm montimin dhe konfigurimin, operatori ekonomik ofertues duhet të disponojë në 

stafin e tij 6 muajt e fundit   punonjës inxhinerë/specialistë/ teknikë   të fushës IT (të pajisur 

me certifikimet e mëposhtme: 

• 1 (një) specialist të certifikuar PMI/Prince 2 ose ekuivalente  për  menaxhimin e  

projektit.  

• 2 (dy) specialistë të certifikuar për Auditimin e Sistemeve te Informacionit, 

Mirëmbajtjes dhe Supportit. 

• 4 (katër) specialistë IT të certifikuar «CompTIA IT Operations Specialist» ose 

ekuivalent për të implementuar dhe suportuar pajisjet përgjatë zbatimit të kontratës. 

• 4 (katër) specialistë IT të certifikuar «CompTIA Network Infrastructure Professional» 

ose ekuivalent për të implementuar pajisjet në rrjetin kompjuterik të institucionit, 

servera dhe sistemeve te tij përgjatë zbatimit të kontratës. 

Për të dëshmuar përmbushjen e kriterit të sipërcituar operatori ekonomik duhet të paraqesë 

dokumentacionin e mëposhtëm:  

• Për inxhinieret, diploma përkatëse, kontratë pune, certifikatat  si më sipërcituar.  

• Për specialistët  ose teknikët, kontratë pune,  certifikatat si më sipërcituar. 

• Vërtetim të lëshuar nga Sigurimet shoqerore ose Administrata Tatimore, ku të 

specifikohet numri i  punonjësve për secilin muaj; per periudhen Tetor 2022 – Dhjetor 

2022.  

• Listpagesat e punonjesve sipas formatit qe kerkohet nga legjislacioni ne fuqi per 

periudhen  Tetor 2022 – Dhjetor 2022.  

3.7.Operatori Ekonomik duhet të disponoje certifikaten ISO 9001:2015  mbi “Sistemet e 

menaxhimit te cilesise” ose ekuivalente, lëshuar nga organizmi kombëtar i akreditimit DPA, 

ose organizma ndërkombëtare akreditues, të njohur nga Republika e Shqipërisë 

Certifikata kerkohet te jete e vlefshme ne kohen e zhvillimit te tenderit. 

Ne rastet e bashkimit te operatoreve ekonomik, secili operator ekonomik duhet te dorezoje 

certifikaten ISO sipas zerave  të shërbimeve qe do te marre persiper sipas akt-marreveshjes.) 

3.8.Operatori Ekonomik duhet të  disponojë certifikaten ISO 27001:2013 (ose ekuivalente) 

mbi (Sistemin e menaxhimitë të sigurisë së informacionit), lëshuar  nga organizmi kombëtar i 

akreditimit DPA, ose organizma ndërkombëtare akreditues, të njohur nga Republika e 

Shqipërisë 

Certifikata kerkohet te jete e vlefshme ne kohen e zhvillimit te tenderit. 

(Ne rastet e bashkimit te operatoreve ekonomik, secili operator ekonomik duhet te dorezoje 

certifikaten ISO sipas zerave  të shërbimeve qe do te marre persiper sipas akt-marreveshjes.) 

Të gjitha dokumentet duhet të jenë origjinale ose kopje të noterizuara.  

Rastet e mosparaqitjes së një dokumenti, ose dokumente false dhe të pasakta, konsiderohen 

kushte për skualifikim. 

 

 

III.1.3. Në nenin 2 “Qëllimi” të ligjit nr.162/2022 “Për Prokurimin Publik” parashikohet se: 

Qëllim i këtij ligji është:  

a) të rrisë efiçencën dhe efikasitetin në procedurat e prokurimit publik;  

b) të sigurojë mirëpërdorim të fondeve publike dhe të ulë shpenzimet procedurale;  

c) të nxisë pjesëmarrjen e operatorëve ekonomikë në procedurat e prokurimit publik;  

ç) të nxisë konkurrencën ndërmjet operatorëve ekonomikë;  

d) të sigurojë një trajtim të barabartë dhe jodiskriminues për të gjithë operatorët ekonomikë, 

pjesëmarrës në procedurat e prokurimit publik;  

dh) të sigurojë integritet, besim publik dhe transparencë në procedurat e prokurimit publik. 

 

III.1.4. Neni 3 “Parime të përgjithshme” të ligjit nr.162/2022 “Për Prokurimin Publik” 

parashikohet se: “1. Autoritetet dhe entet kontraktore garantojnë trajtim të barabartë dhe 

jodiskriminues për operatorët ekonomikë, si dhe veprojnë me transparencë e në mënyrë 

proporcionale. 2. Autoritetet dhe entet kontraktore nuk duhet të shmangin fushën e zbatimit të 

këtij ligji ose të ngushtojnë në mënyrë artificiale konkurrencën. Konkurrenca konsiderohet se 

është ngushtuar artificialisht kur prokurimi përgatitet me qëllimin për të favorizuar ose 

dëmtuar në mënyrë të padrejtë operatorë ekonomikë të caktuar. 3. Autoritetet dhe entet 

kontraktore janë të detyruara të zbatojnë detyrimet e përcaktuara në legjislacionin mjedisor, 

social e të punës dhe në dispozitat e marrëveshjeve dhe konventat ndërkombëtare, të 

ratifikuara në përputhje me Kushtetutën. 

 

 

III.1.5. Në nenin 26 “Formulari përmbledhës i vetëdeklarimit”, pikat 1, 2, 3, 6 dhe 7 të 

Vendimit të Këshillit të Ministrave nr. 285, datë 19.05.2021 “Për miratimin e rregullave të 

prokurimit publik” i ndryshuar, parashikohet shprehimisht se: “Bashkë me dorëzimin e 

kërkesave për pjesëmarrje ose të ofertave, autoriteti/enti kontraktor pranon si provë 

paraprake, në vend të disa vërtetimeve të lëshuara nga autoritetet publike ose palë të treta, 

formularin përmbledhës të vetëdeklarimit, sipas pёrcaktimit nё nenin 82, tё LPP-së, dhe nё 

kёto rregulla. 

 

2. Formulari pёrmbledhёs i vetёdeklarimit pёrmban informacion dhe deklarimin, 

si më poshtë vijon:  

a) operatori ekonomik është i regjistruar në regjistrin tregtar sipas legjislacionit të vendit ku 

ushtron aktivitetin ose sipas legjislacionit tё posaçёm, nё rastin e një organizate 

jofitimprurëse, ka në fushën e veprimtarisë objektin e prokurimit, dhe ka statusin aktiv; 

b) operatori ekonomik nuk është dënuar për asnjë nga veprat penale, të parashikuara në 

pikën 1, të nenit 76, të LPP-së; 

c) personi/at në cilësinë e anëtarit të organit administrativ, drejtuesit ose mbikëqyrësit, 

aksionerit ose ortakut, ose qё ka kompetenca përfaqësuese, vendimmarrjeje ose kontrolluese 

brenda operatorit ekonomik, nuk ёshtё ose ka qenë i dënuar me vendim gjyqësor të formës së 

prerë për asnjë nga veprat penale, të përcaktuara në pikën 1, të nenit 76, të LPP-së; 

ç) operatori ekonomik nuk është dënuar me vendim të gjykatës së formës së prerë, për vepra 

që lidhen me veprimtarinë profesionale;  

d) operatori ekonomik nuk është në proces falimentimi;  

dh) operatori ekonomik ka paguar të gjitha detyrimet për pagimin e taksave dhe tatimeve 1 të 

kontributeve të sigurimeve shoqërore, sipas parashikimeve të pikës 2, të nenit 76, të LPP-së; 

e) operatori ekonomik ka shlyer të gjitha detyrimet e maturuara të energjisë elektrike, dhe 

përmbush kërkesat që rrjedhin nga legjislacioni i fushës në fuqi. Ky informacion kërkohet për 

operatorët ekonomikë, të cilët ushtrojnë veprimtarinë në territorin e Republikës së 

Shqipërisë; 

ë) operatori ekonomik nuk ndodhet në kushtet e konfliktit te interesit, sipas legjislacionit në 

fuqi; 

f) operatori ekonomik ushtron aktivitetin në zbatim të kërkesave ligjore të legjislacionit 

mjedisor, social dhe të punës; 

g) operatori ekonomik ka paraqitur ofertë të pavarur, sipas kërkesave të legjislacionit në 

fuqi; 

gj) operatori ekonomik përmbush specifikimet teknike, sipas kërkesave të përcaktuara nga 

autoriteti/enti kontraktor; 

h) operatori ekonomik disponon fuqinë punëtore, të nevojshme për ekzekutimin e kontratës, 

sipas kërkesave të autoritetit/entit kontraktor (kur është rasti); 

i) operatori ekonomik disponon mjetet dhe makineritë e nevojshme për ekzekutimin e 

kontratës, sipas kërkesave të autoritetit/entit kontraktor, kur është rasti; 

j) informacion mbi subjektet, mbi kapacitetet e të cilave, operatori ekonomik do të mbështetet, 

nëse është rasti dhe nënkontraktorët e mundshëm, nëseështë rasti; 

k) operatori ekonomik ushtron aktivitetin konform kërkesave të legjislacionit në fuqi. 

 

3. Informacioni i pasqyruar në formularin e vetёdeklarimit, i cili gjendet në një bazë të 

dhënash, ku autoriteti/enti kontraktor mund tё aksesojё direkt këtë informacion dhe /ose 

dokumentin, duhet të shoqërohet me adresën përkatëse për këtë bazë të dhënash.  

4. Pёr pёrmbushjen e detyrimit sipas kёtij neni, operatorët ekonomikë mund të përdorin një 

formular vetëdeklarimi që është përdorur gjatë një procedure prokurimi të mëparshme, nëse 

informacioni që ajo përmban vazhdon të jetë i saktë dhe i vlefshëm. 

 

5. Operatorëve ekonomikë nuk u kërkohet të dorëzojnë dokumente mbështetëse, kur autoriteti 

ose enti kontraktor që ka dhënë kontratën ose ka lidhur marrëveshjen kuadër, i ka këto 

dokumente. 

 

6. Përpara publikimit të njoftimit të fituesit dhe nisjes së afateve të ankimit, autoriteti/enti 

kontraktor i kërkon ofertuesit të kualifikuar, i pari dorëzimin e dokumenteve provuese të 

parashikuara në shkronjat “a”, “b”, “d”, “dh”, “e”, “h”, “i”, “j” të pikës 2 të këtij neni, si 

dhe dokumentet e tjera shoqëruese të ofertës, të dorëzuara në rrugë elektronike. Këto 

dokumente duhet të paraqiten në origjinal ose në kopje të njësuara me origjinalin. 

 

Autoriteti/enti kontraktor pranon njё dokument tё lёshuar nga i njёjti institucion ose palё e 

tretё dhe qё ka tё njёjtin informacion me atё tё paraqitur nё procedurёn e zhvilluar nё 

mёnyrё elektronike. 

 

Operatorët ekonomikë të huaj duhet të paraqesin dokumentet në formën e kërkuar nga 

legjislacioni në fuqi për njohjen e dokumentacionit tё lёshuar nё njё shtet tё huaj. 

 

Për dokumentet që nuk lëshohen në vendin e origjinës, operatorët ekonomikë duhet të 

vetëdeklarojnё kёtё fakt, pёrndryshe dokumentacioni do tё konsiderohet i paparaqitur. 

 

7. Në çdo rast, autoriteti/enti kontraktor ka të drejtë të kryejë verifikimet e nevojshme mbi 

vërtetësinë e informacionit të deklaruar nga operatori ekonomik si më sipër, ose t´i kёrkojё 

operatorit sqarime dhe dokumente mbështetëse për këto sqarime. 

 

 

III.1.6. Komisioni i Prokurimit Publik, sa më sipër analizuar, gjykon, se autoriteti kontraktues 

është organi përgjegjës për prokurimin e fondeve publike, në përputhje me dispozitat ligjore e 

nënligjore në fuqi. Në këtë kuadër, hartimi i dokumenteve të tenderit dhe zhvillimi i 

procedurës së prokurimit, është lënë nën përgjegjësinë e autoritetit kontraktor, gjithnjë në 

përputhje e përpjesëtim me objektin e natyrën e kontratës objekt-prokurimi, si dhe aktet 

ligjore dhe nënligjore në fuqi që lidhen në mënyrë të drejtpërdrejtë me kriteret e vendosura në 

dokumentet e tenderit dhe hapat që duhet të ndiqen për përzgjedhjen e ofertës më të mirë, në 

kuptim të këtij ligji. 

 

KPP konstaton, se duke u kthyer tek ankesa e paraqitur në lidhje me vlerësimin e procedurës 

së prokurimit objekt-shqyrtimi, një nga pretendimet e operatorit ekonomik ankimues “Rikon-

AL” SHPK, se operatori ekonomik “Erisoni Company” SHPK nuk ka përmbushur nenin 26 

të VKM nr. 285, datë 19.05.2021 “Për miratimin e rregullave të prokurimit publik”, i 

ndryshuar në lidhje me kërkesën e autoritetit kontraktor për dorëzimin pranë institucionit të 

dokumentacionit sipas formularit përmbledhës të vetëdeklarimit dhe dokumenteve të tjera 

shoqëruese të ofertës. 

 

III.1.7.Referuar informacionit të dorëzuar nga autoriteti kontraktor protokolluar pranë 

Komisionit të Prokurimit Publik me nr. 1658/4 prot.,  datë 20.07.2023 mbi shqyrtimin e 

ankesës së operatorit ekonomik ankimues “Rikon Al” SHPK rezulton, se bashkëlidhur 

autoriteti kontraktor ka dorëzuar pranë Komisionit të Prokurimit Publik dokumentacionin: 

1.Kthim - përgjigje ankesës për procedurën e prokurimit me objekt “shërbim fotokopje me të 

tretët”, 2. Sqarim mbi ofertën anomalisht të ulët të operatorit ekonomik të kualifikuar, 3. 

Vërtetimet për pagesën e detyrimeve dhe taksave vendore. 4. Formularin përmbledhës të 

vetëdeklarimit. Së bashku me dokumentacionin është dorëzuar edhe një akt me emërtim 

“Dorëzim dokumentacioni” me datë 30.06.2023, datë e cila rezulton e shkruar edhe me 

shkrim kaligrafik lëshuar nga kompania “Erisoni Company” SHPK nënshkruar nga 

përfaqësuesi E.Sh. Me anë të kësaj shkrese drejtuar autoritetit kontraktor, operatori ekonomik 

“Erisoni Company” SHPK  ka listuar 76 dokumente, secilin prej tyre të numerizuar me 

numër faqesh, nga mbledhja e së cilës rezulton me një total prej 256 faqe sipas deklarimit të 

operatorit ekonomik.  

 

Nga shqyrtimi i dokumentacionit të dorëzuar rezulton, se dokumentacioni i referohet 

sqarimeve të dhëna nga operatori ekonomik mbi ofertën anomalisht të ulët, por nuk rezultonte 

që të ishte dorëzuar pranë Komisionit të Prokurimit Publik dokumentacioni i plotë i dorëzuar 

nga operatori ekonomik ankimues lidhur me dokumentet provuese të cilat përmbushen me 

formular përmbledhës vetëdeklarimi, si dhe dokumentave të tjerë shoqëruese të ofertës të 

dorëzuara në rrugë elektronike.  

 

Referuar dokumentacionit të administruar në fashikullin e shqyrtimit administrativ, nga 

verifikimi i kartelës shoqëruese të operatorit ekonomik me lëndë, dorëzim dokumentacioni, 

datë 30.06.2023 rezulton, se operatori ekonomik ka listuar dokumentet e dorëzuara pranë 

autoritetit kontraktor, në total 76 akte, sipas numrit të faqeve të listuara për secilin nga aktet 

rezulton në një total prej 256 faqesh.  

 

 

Referuar pretendimeve të operatorit ekonomik ankimues, në ankesën e dorëzuar pranë 

autoritetit kontraktor dhe Komisionit të Prokurimit Publik, KPP për një gjykim sa më të 

drejtë dhe objektiv të çështjes i kërkoi autoritetit kontraktor me anë të shkresës me nr. 1658/5 

prot., datë 25.07.2023 me lëndë “Kërkesë për informacion”, drejtuar autoritetit kontraktor, 

Komisioni i Prokurimit Publik i ka kërkuar autoritetit kontraktor të dorëzojë pranë KPP-së 

informacion, se kur është dërguar dhe si është administruar dokumentacioni i dorëzuar pranë 

autoritetit kontraktor, nga operatori ekonomik “Erisoni Company” SHPK, pas publikimit të 

njoftimit të fituesit, si dhe të dorëzojë pranë KPP-së kërkesën për sqarime mbi ofertën 

anomalisht të ulët drejtuar operatorit ekonomik “Erisoni Company” SHPK. Në përgjigje të 

kërkesës së Komisionit të Prokurimit Publik, nëpërmjet shkresës me nr. K-1989/1 prot., datë 

28.07.2023, protokolluar me tonën me nr. 1658/6 prot., datë 01.08.2023, me lëndë “Kthim 

përgjigje dhe vënie në dispozicion të dokumentacionit të kërkuar”, është depozituar nga 

autoriteti kontraktor informacion mbi mënyrën e administrimit të dokumentacionit të 

dorëzuar nga operatori ekonomik pas publikimit të njoftim fituesit, si dhe kërkesa për sqarime 

mbi ofertën anomalisht të ulët, të cilat në thelb përbëjnë pretendimet e kërkimit të operatorit 

ekonomik ankimues në kuadër të rishikimit të vendimmarrjes së dhënë nga autoriteti 

kontraktor për procedurën e prokurimit. 

 

Nëpërmjet shkresës protokolluar pranë institucionit të Komisionit të Prokurimit Publik, me 

nr. 1658/6 prot., datë 01.08.2023, autoriteti kontraktor ka deklaruar se operatori ekonomik 

“Erisoni Company” SHPK ka dorëzuar fizikisht pranë protokollit të gjithë dokumentacionin e 

kërkuar në dokumentet standarde të tenderit. Nga verifikimi i dokumentacionit të dorëzuar 

bashkëlidhur shkresës rezulton, se autoriteti kontraktor nuk ka dorëzuar dokumentacionin e 

plotë të parashikuar nga neni 26 i Vendimit nr. 285, datë 19.05.2021, të Këshillit të 

Ministrave “Për miratimin e rregullave të prokurimit publik”, i ndryshuar në përmbushje të 

formularit përmbledhës të vetëdeklarimit. Nga numërimi i fletëve të akteve të dorëzuara 

rezulton të jetë dorëzuar në total dokumentacioni prej 75 faqesh. 

 

Në pamundësi për të kryer një verifikim të plotë bazuar në dokumentacionin e dorëzuar nga 

autoriteti kontraktor pranë Komisionit të Prokurimit Publik, Komisioni i Prokurimit Publik 

me shkresën me nr. 1658/7 prot., datë 03.08.2023 me lëndë “Kërkesë për informacion”, iu 

drejtua sërish autoritetit kontraktor, Ujësjellës Kanalizime Tiranë SH.A, duke i kërkuar 

informacion nëse dokumenacioni i dorëzuar është i plotë dhe përfundimtar. 

 

Në përgjigje të shkresës së sipërcituar të KPP-së autoriteti kontraktor me shkresën nr. K-

1989/5, datë 09.08.2023, protokolluar me tonën me nr. 1658/8 prot., datë 11.08.2023, ka 

dorëzuar dokumentacionin e dorëzuar nga operatori ekonomik, në përmbushje të nenit 26 të 

vendimit nr. 285, datë 19.05.2021, të Këshillit të Ministrave “Për miratimin e rregullave të 

prokurimit publik”, i ndryshuar.  

 

Nga verifikimi i dokumentacionit rezulton të jetë dorëzuar një total prej 303 faqesh, 

ndërkohë nga verifikimi i akteve të dorëzuara nga autoriteti kontraktor, si dhe nga lista e 

inventarit të akteve të dorëzuara nga operatori ekonomik pranë autoritetit kontraktor, 

Komisioni i Prokurimit Publik konstatoi, se një pjesë e akteve të dorëzuara në datë 

11.08.2023 nga autoriteti kontraktor, nuk ishin listuar (vetëdeklaruar) nga operatori ekonomik 

në inventarin e akteve të shkresës përcjellës datë 30.06.2023, si dhe rezultonin dy shkresa të 

ndryshme përcjellëse të operatorit ekonomik për dorëzimin e dokumentacionit përkatësisht 

shkresa datë 30.06.2023 me lëndë “Depozitim dokumentacioni”, pa inventar të dokumenteve 

të dorëzuara, si dhe shkresa datë 30.06.2023, me lëndë “Dorëzim dokumentacioni”, në të 

cilën operatori ekonomik ka listuar 76 dokumente të dorëzuara pranë autoritetit.  

Në listën e dokumenteve të dorëzuara nga autoriteti kontraktor pranë Komisionit të 

Prokurimit Publik në datë 11.08.2023, por jo të vetëdeklaruar nga operatori ekonomik 

“Erisoni Company” ShPK rezultojnë shkresat:  

 

Faturë elektronike nr. 84/2022, datë 04.04.2022, nr. faqe 4; Vërtetim nr. T08406233, datë 

29.05.2023 lëshuar nga Drejtoria Rajonale e Tatimeve Durrës, për subjektin “Erisoni 

Company” SHPK, nr. faqe 1; Diplomë Profesionale në Elektronikë e Z. A. Sh. M., nr. faqe 1; 

Kontratë individuale pune ndërmjet shoqërisë atom SHPK dhe z. A. M, nr. faqe 10; 

Curriculum vitae e z. A. M nr. faqe 2; Kontratë individuale pune ndërmjet shoqërisë “Atom” 

SHPK dhe z. M. H, nr. faqe 6; Diplomë Bachelor Informatikë e Zbatuar në emër të z. M. H. 

nr. faqe 1; Curricullum vitae e z. M. H., nr. faqe 3; Vërtetim debie lëshuar nga Furnizuesi i 

Shërbimit Universal SH.A, nr. OSHEE-2023-3557200-DA, datë 01.06.2023, nr. faqe 1; 

Vërtetim i Gjendjes Gjyqësore z. L.B., datë 09.05.2023, nr. faqe 1; Vërtetim datë 08.06.2023 

lëshuar nga Gjykata e Shkallës së Parë e Juridiksionit të Përgjithshëm Tiranë, për shoqërinë 

tregtare “Atom” SHPK, nr. faqe 1; Vërtetim datë 08.06.2023 lëshuar nga Prokuroria Pranë 

Gjykatës së Shkallës së Parë të Juridiksionit të Përgjithshëm Tiranë për subjektin “Atom” 

SHPK, nr. faqe 1; Vërtetim i Gjendjes Gjyqësore datë 09.05.2023 në emër të z. A.A, nr. faqe 

1. 

 

 

Ndër këto dokumente rezultojnë edhe shkresa të cilat janë akte që lidhen drejtpërdrejte me 

dokumentacionin, i cili duhet të ishte dorëzuar nga operatori ekonomik “Erisoni Company” 

ShPK, në kuadër të vërtetimit të kapaciteteve të deklaruara në Formularin Përmbledhës të 

Vetëdeklarimit, për procesin e administrimit e të cilave edhe ankimuesi ka ngritur 

pretendime.  

 

Gjithashtu, Komisioni konstaton, se aktet si “Diploma” nuk rezutlojnë të jenë dorëzuar në 

origjinal ose në kopje të njëhësuara nga noteri publik, në përpuhtje me nenin 26 pika 6 të 

Vendimit nr. 285, datë 19.05.2021, të Këshillit të Ministrave “Për miratimin e rregullave të 

prokurimit publik”, i ndryshuar, ku inter allia ndër të tjera të parashikohet:  Këto dokumente 

duhet të paraqiten në origjinal ose në kopje të njësuara me origjinalin. 

 

 

Ndodhur në këto kushte, Komisioni i Prokurimit Publik iu drejtua sërish autoritetit kontraktor 

me anë të shkresës me nr. 1658/10 prot., datë 04.09.2023, me lëndë “Kërkesë për 

informacion”, duke kërkuar nga autoriteti kontraktor që të vërë në dispozicion informacion të 

detajuar sa është numri i fletëve dhe faqeve të dokumentacionit të dorëzuar nga operatori 

ekonomik “Erisoni Company” SHPK dhe administruar në protokoll, dhe nëse është mbajtur 

procesverbal i dorëzimit të dokumentacionit ndërmjet operatorit ekonomik dhe punonjësit të 

protokollit. 

Me shkresën me nr. 13155 prot., datë 15.09.2023, protokolluar me tonën me nr. 1658/11 

prot., datë 18.09.2023, autoriteti kontraktor ka vënë në dispozicion listën e dokumentacionit 

të dorëzuar nga operatori ekonomik “Erisoni Company” SHPK me nr. faqesh, si dhe nr. total 

të fletëve të dorëzuara, i cili rezulton të jetë 289 sipas deklarimit të autoritetit. Gjithashtu, 

autoriteti kontraktor informon Komisionin e Prokurimit Publik, se pranë protokollit të 

shoqërisë “Ujësjellës Kanalizime Tiranë” Sh.A është dorëzuar nga operatori ekonomik 

shkresa përcjellëse me nr. 9468 prot., datë 30.06.2023, e cila rezulton të jetë kartela 

përcjellësë në të cilën nuk pasqyrohet numri i faqeve të dorëzuara, si dhe shkresa 

përcjellëse në të cilën operatori ekonomik liston 76 akte, nga numërimi nga aktet e 

vetëdeklaruara rezulton  një numër total prej 256 faqesh.  

 

Gjithashtu, në shkresën e datës 18.09.2023 autoriteti kontraktor ka listuar dokumentacionin e 

dorëzuar nga operatori ekonomik “Erisoni Compani” ShPK, në formën e inventarit me numër 

fletësh për secilin akt, ku në përfundim autoriteti kontraktor deklaron, se janë dorëzuar 289 

fletë. Gjithashtu, nga ana e Komisionit të Prokurimit Publik u krye edhe mbledhja e numrit të 

fletëve të deklaruara nga autoriteti kontraktor, ku rezulton, se janë 288 fletë sipas 

vetëdeklarimit të autoritetit kontraktor.  

 

Gjithashtu, referuar listës së inventarit të hartuar këtë herë nga autoriteti kontraktror 

rezultojnë, se janë përfshirë në inventar aktet si vërtetim notash e Z. A. SH. M. (1 fletë), si 

dhe formulari i ofertës Shtojca 1 dhe Lista e çmimeve Shtojca 2 (4 fletë) të cilat nuk 

rezultojnë të jenë dorëzuar në dokumentacionin e administruar në datën 11.08.2023 me total 

303 faqesh, ndërkohë akti me emërtim Faturë elektronike nr. 84/2022, datë 04.04.2022, nr. 

faqe 4; Vërtetim nr. T08406233, datë 29.05.2023 lëshuar nga Drejtoria Rajonale e Tatimeve 

Durrës, për subjektin “Erisoni Company” SHPK, nr. faqe 1; Diplomë Profesionale në 

Elektronikë e Z. A. Sh. M, nr. faqe 1; Kontratë individuale pune ndërmjet shoqërisë atom 

SHPK dhe z. A. M., nr. faqe 10; Curriculum vitae e z. A. M nr. faqe 2; Kontratë individuale 

pune ndërmjet shoqërisë “Atom” SHPK dhe z. M. H., nr. faqe 6; Diplomë Bachelor 

Informatikë e Zbatuar në emër të z. M. H nr. faqe 1; Curricullum vitae e z. M. H, nr. faqe 3; 

Vërtetim debie lëshuar nga Furnizuesi i Shërbimit Universal SH.A, nr. OSHEE-2023-

3557200-DA, datë 01.06.2023, nr. faqe 1; Vërtetim i Gjendjes Gjyqësore z. L. B, datë 

09.05.2023, nr. faqe 1; Vërtetim datë 08.06.2023 lëshuar nga Gjykata e Shkallës së Parë e 

Juridiksionit të Përgjithshëm Tiranë për shoqërinë tregtare “Atom” SHPK, nr. faqe 1; 

Vërtetim datë 08.06.2023 lëshuar nga Prokuroria Pranë Gjykatës së Shkallës së Parë të 

Juridiksionit të Përgjithshëm Tiranë për subjektin “Atom” SHPK, nr. faqe 1; Vërtetim i 

Gjendjes Gjyqësore datë 09.05.2023 në emër të z. A. A, nr. faqe 1 nuk rezulton të jetë i 

deklaruar në inventarin e operatorit ekonomik i cili liston 76 dokumente me 256 faqesh. 

 

 

III.1.9. Për sa më sipër, bazuar në faktet dhe informacionin e depozituar në Komisionin e 

Prokurimit Publik rezulton se: 

 

Së pari, Komisioni i Prokurimit Publik vëren parregullsi procedurale lidhur me administrimin 

e dokumentacionit të dorëzuar pranë autoritetit kontraktor, pasi referuar materialeve të 

fashikullit të shqyrtimit administrativ rezulton, se nuk janë dokumentuar përmes 

procesverbalit aktet e dorëzuara nga operatori ekonomik në përmbushje të nenit 26 të 

Vendimit nr. 285, datë 19.05.2021, të Këshillit të Ministrave “Për miratimin e Rregullave të 

Prokurimit publik”, i ndryshuar.  

 

Së dyti, Komisioni i Prokurimit Publik nënvizon faktin se një ndër risitë kryesore të 

ndryshimit të ligjit të prokurimit publik dhe hyrjes në fuqi të ligjit nr. 162/2020 “Për 

prokurimin pubik”, është edhe ai i plotësimit të kritereve të përgjithshme të kualifikimit si 

dhe të një grupi kriteresh të veçanta të kualifikimit përmes formularit përmbledhës të 

vetëdeklarimit. Ndërkohë, për operatorin ekonomik të kualifikuar të parin qëndron barra e 

provës për të vërtetuar edhe me dokumentacion shkresor pranë autoritetit kontraktor në 

përputhje me parashikimet e nenit 26, pika 6 të Vendimit nr. 285, datë 19.5.2021, të Këshillit 

të Ministrave “Për miraimin e rregullave të prokurimi publik”, të ndryshuar, sipas formularit 

përmbledhës të vetëdeklarimit. Ndaj me rregullat e prokurimit publik janë përcaktuar edhe 

afate strikte dhe veprime procedurale të cilat duhet të ndiqen nga autoriteti kontraktor në 

procesin e verifikimit të vetëdeklarimit të dorëzuar nga ana e operatorit ekonomik 

pjesëmarrës në procedurën e prokurimit. Ndër rregullat strikte është ai i njoftimit të operatorit 

ekonomik të kualifikuar të parin mbi detyrimin për të dorëzuar dokumentacionin në 

përmbushje të nenit 26 të Vendimit nr. 285, datë 19.05.2021 të këshillit të Ministrave “Për 

miratimin e rregullave të prokurimit publik”, i ndryshuar dhe verifikimit të këtij 

dokumentacioni para se ky i fundit të shpallet fitues nga ana  e autoritetit kontraktor.  

Referuar akteve të administruara në fashikullin e shqyrtimit administrativ rezulton, se 

autoriteti kontraktor ka kryer në përputhje me parashikimet e mësipërme këtë procedurë por 

ndërkohë rezulton, se me veprime dhe mosveprime të autoritetit kontraktor, nuk mund të 

vërtetohet gjendja faktike e dokumenteve si në lidhje me aktet e dorëzuara, por gjithashtu 

edhe në lidhje me numrin e fletëve të akteve të dorëzuara nga operatori ekonomik “Erisoni 

Company” ShPK në kuadër të veprimeve procedurale të pranimit dhe të verifikimit të 

dokumentacionit.  

 

Komisioni i Prokurimit Publik konstaton, se nga verifikimi i akteve rezulton, se në datën 

30.06.2023, operatori ekonomik “Erisoni Company” ShPK ka dorëzuar pranë autoritetit 

kontraktor dokumentacionin në përmbushje të formularit përmbledhës të vetëdeklarimit, si 

dhe dokumentet e tjera shoqëruese të ofertës të dorëzuara në rrugë elektronike protokolluar 

me nr. 9468 prot, datë 30.06.2023, pranë autoritetit kontraktor. Referuar kartelës shoqëruese 

nuk rezulton të jetë shënuar numër fletësh/faqesh të administruara. Operatori ekonomik 

“Erisoni Company” ShPK ka listuar dokumentet e dorëzuara pranë autoritetit kontraktor, në 

total 76 akte, sipas numrit të faqeve të listuara për secilin nga aktet rezulton në një total prej 

256 faqesh.  

 

Autoriteti kontraktor me shkresën nr. K-1989/5, datë 09.08.2023, protokolluar pranë KPP-së 

me nr. 1658/8 prot., datë 11.08.2023 ka dorëzuar dokumentacionin e dorëzuar nga operatori 

ekonomik, në përmbushje të nenit 26 të VKM nr. 285, datë 19.05.2021 “Për miratimin e 

rregullave të prokurimit publik”, i ndryshuar.  

Nga verifikimi i dokumentacionit rezulton të jetë dorëzuar një total prej 303 faqesh, 

ndërkohë nga verifikimi i akteve të dorëzuara nga autoriteti kontraktor, si dhe nga lista e 

inventarit të akteve të dorëzuara nga operatori ekonomik pranë autoritetit kontraktor, 

Komisioni i Prokurimit Publik konstatoi, se një pjesë e akteve të dorëzuara në datë 

11.08.2023 nga autoriteti kontraktor nuk ishin listuar (vetëdeklaruar) nga operatori ekonomik 

në inventarin e akteve të shkresës përcjellëse datë 30.06.2023, si dhe rezultonin dy shkresa të 

ndryshme përcjellëse të operatorit ekonomik për dorëzimin e dokumentacionit përkatësisht 

shkresa datë 30.06.2023 me lëndë “Depozitim dokumentacioni”, pa inventar të dokumenteve 

të dorëzuar, si dhe shkresa datë 30.06.2023 me lëndë “Dorëzim dokumentacioni”, në të cilën 

operatori ekonomik ka listuar 76 dokumente të dorëzuara pranë autoritetit.  

 

 

Me shkresën me nr. 13155 prot., datë 15.09.2023, protokolluar me tonën me nr. 1658/11 

prot., datë 18.09.2023, autoriteti kontraktor ka vënë në dispozicion listën e dokumentacionit 

të dorëzuar nga operatori ekonomik “Erisoni Company” SHPK me nr. faqesh, si dhe nr. total 

të fletëve të dorëzuara, i cili rezulton të jetë 289 sipas deklarimit të autoritetit. Gjithashtu, 

autoriteti kontraktor informon Komisionin e Prokurimit Publik, se pranë protokollit të 

shoqërisë “Ujësjellës Kanalizime Tiranë” Sh.A është dorëzuar nga operatori ekonomik 

shkresa përcjellëse me nr. 9468 prot., datë 30.06.2023, e cila rezulton të jetë kartela 

përcjellëse në të cilën nuk pasqyrohet numri i faqeve të dorëzuara, si dhe shkresa 

përcjellëse në të cilën operatori ekonomik liston 76 akte, nga numërimi nga aktet e 

vetëdeklaruara rezulton  një numër total prej 256 faqesh.  

 

Gjithashtu, në shkresën e sipërcituar të datës 18.09.2023, autoriteti kontraktor ka listuar 

dokumentacionin e dorëzuar nga operatori ekonomik “Erisoni Compani” ShPK, në formën e 

inventarit me numër fletësh për secilin akt, ku në përfundim autoriteti kontraktor deklaron, se 

janë dorëzuar 289 fletë. Gjithashtu, nga ana e Komisionit të Prokurimit Publik u krye edhe 

mbledhja e numrit të fletëve të deklaruara nga autoriteti kontraktor ku rezulton, se janë 288 

fletë sipas vetëdeklarimit të autoritetit kontraktor.  

 

 

Pra, në përmbledhje të fakteve rezulton, se operatori ekonomik ka deklaruar se ka dorëzuar 

pranë autoritetit kontraktor 256 fletë, në të cilën nuk përfshihen në listë dokumentet si: 

Vërtetim i Gjendjes Gjyqësore z. L. B, datë 09.05.2023, nr. faqe 1; Vërtetim datë 08.06.2023 

lëshuar nga Gjykata e Shkallës së Parë e Juridiksionit të Përgjithëshm Tiranë për shoqërinë 

tregtare “Atom” SHPK, nr. faqe 1; Vërtetim datë 08.06.2023 lëshuar nga Prokuroria Pranë 

Gjykatës së Shkallës së Parë të Juridiksionit të Përgjithshëm Tiranë për subjektin “Atom” 

SHPK, nr. faqe 1; Vërtetim i Gjendjes Gjyqësore datë 09.05.2023, në emër të z. A. A, që janë 

dokumente që dorëzohen në përmbushje të formularit përmbledhës të vetëdeklarimit. Në 

informacionin e dytë të ardhur nga autoriteti kontraktor rezulton, se autoriteti kontraktor ka 

dorëzuar pranë KPP-së 303 faqe dokumente të dorëzuara nga operatori ekonomik, në të cilin 

rezultojnë dokumente të tjera të padeklaruara nga vetë operatori ekonomik sipas 

inventarizimit të dokumenteve të dorëzuara. Së fundmi, autoriteti kontraktor ka informuar 

KPP-në, se nga ana e operatorit ekonomik janë dorëzuar 289 fletë (nga numri nga KPP sipas 

inventarit të deklaruar nga autoriteti 288 fletë). Në këtë dokumentacion rezultojnë, që nuk 

janë pasqyruar vërtetim notash e z. A. Sh. M (1 fletë), si dhe Formulari i ofertës Shtojca 1 dhe 

Lista e çmimeve Shtojca 2 (4 fletë). 

Pra në thelb, pranë KPP-së është administruar informacion jo i qartë dhe evaziv mbi 

dokumentacionin e dorëzuar nga operatori ekonomik pranë autoritetit kontraktor, ku nuk 

vërtetohet nëse ky i fundit është 256 fletë, 288 fletë, 289 fletë apo 303 fletë. Gjithashtu një 

pjesë e akteve të dorëzuara nuk janë paraqitur në origjinal ose në kopje të njësuara me 

origjinalin siç parashikohet nga neni 26 i Vendimit nr. 285, datë 19.05.2021 të Këshillit të 

Ministrave “Për miratimin e rregullave të prokurimit publik”, i ndryshuar. 

 

Në këto kushte, duke u kthyer tek ankesa e operatorit ekonomik ankimues, referuar 

dokumentacionit të administruar, për shkak të pasaktësive dhe shkeljeve procedurale të 

autoritetit kontraktor, Komisioni i Prokurimit Publik nuk mund të gjykojë dot mbi 

pretendimet e operatorit ekonomik ankimues, si dhe të verifikojë dokumentacionin në 

përmbushje të formularit përmbledhës të vetëdeklarimit të dorëzuar nga operatori ekonomik 

“Erisoni Company” SHPK.  

Në këtë rast veprimet procedurale të ndjekura nga autoriteti kontraktor të padokumentuara 

përmes një procesverbali, nuk janë transparente dhe në çdo rast mund të krijojnë dyshime 

lidhur me dokumentacionin e dorëzuar nga operatori ekonomik, të cilat do të shërbenin më 

pas për shqyrtimin e pretendimeve të operatorit ekonomik ankimues. KPP konstaton, se 

autoriteti kontraktor nuk ka treguar kujdesin e duhur në lidhje me administrimin e 

dokumentacionit të dorëzuar, si dhe përcjelljen e informacionit KPP-së.  

 

KPP gjykon, se vetë ligjvënësi ka parashikuar në nenin 2 gërma “dh”, se qëllimi i ligjit të 

prokurimit publik është ndër të tjera të sigurojë integritet, besim publik dhe transparencë në 

procedurat e prokurimit publik. Ashtu si edhe GJED ka nënvizuar ndër vite, parimi i 

transparencës dhe barazisë janë të lidhura ngushtë me njëra-tjetrën, por detyra thelbësore e 

transparencës në një procedurë prokurimi është që të krijohen kushte dhe rregulla të 

hollësishme për të gjitha palët në proces. 

 

III.1.10. Sa më sipër, mungesa e transparencës lidhur me hapat proceduralë të ndjekur nga 

autoriteti kontraktor, për sa i përket administrimit të dokumentacionit të dorëzuar nga 

operatori ekonomik “Erisoni Company” SHPK shkel parimin e mosdiskriminimit dhe 

trajtimit të barabartë të operatorëve ekonomikë, nxitjes së konkurrencës dhe pjesëmarrjes në 

procedurën e prokurimit, dhe krijon hapësirë për vlerësim subjektiv. 

KPP nënvizon, se në respekt të parimit të transparencës, mosdiskriminimit dhe barazisë në 

trajtimin e kërkesave dhe detyrimeve që u ngarkohen ofertuesve, jo vetëm kriteret e 

kualifikimit, por edhe procedurat verifikuese të ndjekura nga autoriteti kontraktor duhet të 

jenë të qarta, të sakta dhe të mirëpërcaktuara nga autoriteti kontraktor, me qëllim që të jenë sa 

më të kuptueshme dhe transparente, jo vetëm për operatorët ekonomikë të interesuar për të 

qenë pjesëmarrës, por edhe për Komisionin e Vlerësimit të Ofertave dhe Komisionin e 

Shqyrtimit të Ankesave, në mënyrë të tillë, që procesi i vlerësimit të kryhet në trsansparencë 

të plotë dhe jo me subjektivizëm; si dhe të vendosë në situatë të barabartë të gjithë ofertuesit, 

duke rritur besimin e subjekteve në një procedurë prokurimi. KPP sqaron, se ndër qëllimet 

kryesore të ligjit të prokurimit publik është edhe ai i sigurimit të integritetit, besimit të 

publikut dhe transparencës në zhvillimin e procedurave të prokurimit. 

III.1.11. Në nenin 118, pika 2, gërma “b” të Ligjit nr. 162/2020 “Për Prokurimin Publik”, 

sipas të cilit: “Përpara lidhjes së kontratës, Komisioni i Prokurimit Publik ka të drejtë: të 

pranojë ankesën dhe të urdhërojë autoritetin ose entin kontraktor të anulojë plotësisht ose 

pjesërisht një veprim ose vendim, të nxjerrë në kundërshtim me ligjin; nenit 98, pika 1, gërma 

“d” të këtij ligji përcaktohet shprehimisht: “Autoriteti ose enti kontraktor anulon procedurën 

e prokurimit në rastet kur Komisioni i Prokurimit Publik vendos anulimin sipas 

parashikimeve në këtë ligj”. Në nenin 45, pika 1 gërma “b” të Vendimit të Komisionit të 

Prokurimit Publik nr. 766/2021, datë 13.10.2021 “Për Organizimin dhe Funksionimin e 

Komisionit të Prokurimit Publik”, ku parashikohet se: “[…]Komisioni i Prokurimit Publik në 

kuadër të veprimtarisë së shqyrtimit të ankesave para lidhjes së kontratës procedon me: b) 

Vendim për pranimin e ankesës dhe urdhërimin e autoritetit/entit kontraktor, që të anulojë 

plotësisht ose pjesërisht një veprim ose vendim, të nxjerrë në kundërshtim me ligjin nr. 

162/2020 “Për prokurimin publik” […]”. Komisioni i Prokurimit Publik gjykon, se procesi i 

administrimit, trajtimit dhe verifikimit të dokumentacionit të dorëzuar në përmbushje të 

formularit të vetëdeklarimit, si dhe dokumenteve të tjera shoqëruese të ofertës të dorëzuara në 

rrugë elektronike është bërë jo në përputhje me legjislacionin për prokurimin publik, pasi 

mungojnë dy elemente të rëndësishme, transparenca dhe provueshmëria, ndaj, përbën shkak 

për anulimin e procedurës së prokurimit, me qëllim trajtimin e barabartë dhe jodiskriminues 

për të gjithë operatorët ekonomikë. Në këto kushte, KPP gjykon, se autoriteti kontraktor 

duhet të anulojë procedurën e prokurimit dhe në rishpalljen e saj të mbajë në konsideratë 

parashikimet e këtij vendimi. 

 

III.1.12 Gjithashtu, referuar dokumentacionit të administruar në dosje bazuar në nenin 23 

“Kompetencat e Agjencisë së Prokurimit Publik” të ligjit nr. 162/2020 “Për prokurimin 

publik”, KPP gjykon, se duhet t’i propozohet Agjencisë së Prokurimit Publik nisja e hetimit 

administrativ në lidhje me dokumentacionin e dorëzuar nga operatori ekonomik “Erisoni 

Company” SHPK, në zbatim të pikës 6, të nenit 26 të Vendimit nr. 285, datë 19.05.2021 “Për 

miratimin e rregullave të prokurimit publik”, i ndryshuar. 

 

 

 

Për sa më sipër, në mbështetje të neneve 30, dhe 118 të ligjit nr. 162/2020 “Për Prokurimin 

Publik”, Vendimit të Këshillit të Ministrave nr. 285, datë 19.05.2021 “Për miratimin e 

rregullave të prokurimit publik” i ndryshuar, Vendimit të Këshillit të Ministrave nr. 236, datë 

20.04.2023, “Për përcaktimin e rregullave dhe tarifës së pagesës për ankimin në një 

procedurë prokurimi pranë Komisionit të Prokurimit Publik”, Vendimit të Komisionit të 

Prokurimit Publik Nr. 766/2021, datë 13.10.2021 “Për miratimin e rregullave “Për 

organizimin dhe funksionimin e Komisionit të Prokurimit Publik”, Nenit 4 të Vendimit te 

Komisionit të Prokurimit Publik nr. 500/2020, datë 5.11.2020, “Rregullore për Marrjen e 

Masave Organizative për Ushtrimin e Veprimtarisë së Institucionit të Komisionit të 

Prokurimit Publik gjatë gjendjes së pandemisë së shkaktuar nga COVID -19”, Komisioni i 

Prokurimit Publik, njëzëri,  

Vendos 

 

 

1. Të pranojë ankesën e paraqitur nga operatori ekonomik “Rikon-AL” SHPK, për 

procedurën e prokurimit “E hapur”, me Nr. REF-62150-03-10-2023, me objekt: 

“Shërbim fotokopje me të trete”, me fond limit 14,919,482.00 lekë (pa TVSh), 

zhvilluar me datë 01.06.2023 nga autoriteti kontraktor, SH.A Ujësjellës Kanalizime 

Tiranë. 

2. Autoriteti kontraktor të anulojë procedurën e mësipërme të prokurimit dhe me 

rihapjen e procedurës të ketë parasysh konstatimet e mësipërme të Komisionit të 

Prokurimit Publik. 

3. Ngarkohet zyra e financës të bëjë kthimin e tarifës financiare të paguar nga operatori 

ekonomik “Rikon-Al” SHPK. 

4. T’i propozojë Agjencisë së Prokurimit Publik nisjen e hetimit administrativ për 

konstatimet e mësipërme, si edhe të dërgohet pranë APP-së kopje e materialeve të 

administruara në shqyrtimin administrativ nr. 1658 prot., datë 12.07.2023. 

5. Kundër këtij vendimi mund të bëhet ankim në Gjykatën Administrative të Apelit. 

6. Kopje e këtij vendimi i dërgohet për njoftim Agjencisë së Prokurimit Publik. 

Ky vendim hyn në fuqi menjëherë 

